Кешенең нәселдәнлек авырулары
(X сыйныфта биология дәресе )
 Нурфия САДЫЙКОВА,
 Арча районы Яңа Кенәр лицееның югары квалификация категорияле биология укытучысы
Тема. Кешенең нәселдәнлек авырулары.
Максат. Укучыларны нәселдәнлек авырулары үзенчәлекләре, килеп чыгу сәбәпләре белән таныштыру; аларда  коллективта эшләү, иптәшеңне тыңлый белү  күнекмәләрен үстерү;  сәламәт яшәү рәвеше, авырту кешеләргә карата  рәхимле, шәфкатьле булу хисләре тәрбияләү.
Җиһазлау. «Кешенең нәселдәнлек авырулары» дигән темага презентация, компьютер, проектор, экран.
          Дәрес барышы.

I. Мотивлаштыру-ориентлаштыру этабы.
II.
Актуальләштерү.
Укытучы. Үткән дәрестә без сезнең белән мутацияләр, нәселдәнлек авырулары килеп чыгуда аларның сәбәпче булуы турында өйрәнгән идек. Әйдәгез, белемнәрегезнең ныклыгын тикшереп алыйк. (Укучылар төркемләп утыра, һәр төркемдә – дүрт укучы. Аларның алларында – билгеләмәләр язылган карточкалар, һәрбер укучы бер билгеләмәгә туры килгән төшенчәне яза.) 
   1 нче бирем.
1. Кинәт кенә үзләреннән-үзләре яки мутаген факторлар тәэсирендә барлыкка килә һәм буыннан буынга күчә торган нәселдәнлек билгеләренең үзгәреше ... дип атала. (мутацияләр) 
2. Организмнарның төрле буыннар арасында матди һәм функциональ бәйләнешне тәэмин итеп, билгеле бер яшәү шартларында индивидуаль үсешнең специфик характерын билгеләү сәләте ... дип атала. (нәселдәнлек)
3. Тере организмнарның  төрле формаларда яши алу үзенчәлеге ... дип атала. (үзгәрүчәнлек)
         4. Ата-анадагы нәселдәнлек билгеләренең гибрид организмда яңадан беленүе  ... дип атала. (рекомбинация)
    2 нче бирем.
Укытучы.   Еш кына сәламәт әти-әнидән авыру балалар туа. Моның сәбәбе нидә икән? Үзара фикерләшеп, миңа моның сәбәпләрен әйтерсез. (Укучылар үз төркемнәрендә фикер алыша, һәм бер укучы төркемдәшләренең фикерен башкаларга җиткерә.)
    Укучылар, рецессив ген турында сүз чыккач, түбәндәгеләрне  искәртеп үтү урынлы булыр дип уйлыйм. Туганнар арасындагы никах күп кенә илләрдә закон буенча да, гореф-гадәтләр буенча да тыела. Бу – тикмәгә генә түгел. Икетуганнарның әби-бабайлары бер үк, шунлыктан патологиягә ия ген ике оныкка да күчәргә мөмкин. Аларның балаларында ул мутацион төсмер ала. Бу очракта йөклелек өзелергә яисә үле бала туарга мөмкин. Шундый күңелсезлекләр килеп чыкмасын өчен, әби-бабаларыбыздан килгән гореф-гадәтләрне саклап барыгызның да сәламәт булуын телим. 
  3 нче бирем. Төркемнәрдә эш.

1. Патология гены Х хромосомасында урнашкан авыру әтинең бу авыру билгене  үз улларына бирмәячәген дәлилләгез.

2. Авырту әтинең барлык кызлары да авыру генын йөртүчеләр булачагын дәлилләгез.

3. Авыру генын йөртүче әнидән туган балаларның яртысы – авыру, калган яртысының сәламәт булачагын дәлилләгез.

4. Авыру генын йөртүче әнидән туган кызларның яртысы шулай ук авыру генын йөртүчеләр булачагын дәлилләгез.
III. Яңа дәрес материалын өйрәтү.

Укытучы. Укучылар, «Сәламәтлек – ярты бәхет», дигәннәрен ишеткәнегез бардыр инде. Бары сәламәт кеше генә үзен бәхетле итеп тоя.  Сәламәтлек бик күп факторларга, шул исәптән нәселдәнлеккә дә бәйле. Бүгенге көндә  нәселдән күчә торган 6000 төр авыру барлыгы билгеле. Шуның якынча бер меңен  бала туганчы ук ачыкларга мөмкин икән. Ләкин аның өчен һәркем мондый авырулар турында хәбәрдар булырга тиеш. Нинди авыруларны нәселдән килә торган авырулар диләр? Бергәләп билгеләмәсен әйтик һәм дәфтәрләргә язып куйыйк. (Геннарда, нәселдәнлек аппаратында үзгәрешләр килеп чыгу белән бәйле авыруларны нәсел авырулары дип атыйлар.)
 (Презентация ярдәмендә аңлату.)
Нәселдәнлек авыруларының төрләре: 
• ген авырулары;
• хромосома авырулары;

• тератоген авырулар.
Эш планында каралганча, хәзер сүзне укучыларга бирәм. (Алдан әзерләнеп килгән укучылар фенилкетонурия, Даун, гемофилия авырулары турында сөйли. Соңыннан укытучы яки балалар табибы бу авыруларның үзләре яшәгән җирлектә бармы-юкмы, нинди характерда икәнлеге турында мәгълүмат бирә ала. Кәрәзле телефоннарны дөрес куллана белмәүнең сәламәтлеккә нинди зыян ясавы турында да аңлатырга мөмкин.)
 Нәселдәнлек авыруларын профилактикалау һәм дәвалау юллары турында аңлату.

IV. Яңа материалны ныгыту.
Укучыларга  карточкалар өләшенә, алар, төркемдә фикер алышканнан соң, сорауларга җавап бирергә тиеш була.

1. Минем әнием шикәр диабеты белән авырый. Үзем – сәламәт. Мин өйләнгәч, минем балаларым авырту булырга мөмкинме? (Авыруның очрау ешлыгы: 1: 200.)
2. Минем әтием – дальтоник. Улыма ике яшь. Ул әле төсләрне аера белми. Киләчәктә ул дальтоник булырга мөмкинме? (Дальтонизм гены Х – хромосомада урнашкан рецессив билге. Очрау ешлыгы: хатын-кызларда – 0,4, ирләрдә – 8 процент.)
3. Газлы эчемлекләрнең шешәләренә: «Фенилкетонурия белән авыручыларга эчәргә ярамый», дип языла. Сез бу авыру турында ниләр беләсез?
V. Дәресне йомгаклау.
 Укытучы. Укучылар, халыкта: «Орлыгына карата – җимеше, ни чәчсәң, шуны урырсың»,  дигән бик мәгънәле мәкаль бар. Димәк, һәркем үз сәламәтлеге турында үзе кайгыртып, дөрес яшәү рәвеше алып барырга тиеш. Шул очракта гына ул бәхетле була һәм  якыннарына бәхет бүләк итә ала. Барыгыз да сәламәт һәм бәхетле булсагыз иде.
 Дәрес ахырында актив эшләгән укучыларга билгеләр кую.

VI. Өй эше бирү.  Дәрестә алган белемнәр буенча гаиләдә фикер алышырга.

 Иҗади бирем. Түбәндәге шигъри юлларны бүгенге дәрес белән бәйләп дәвам иттерергә:
              Мәхәббәтнең зур җимеше булып

              Җир йөзенә килә һәр бала...

